
	Notat

Frå: Fylkesrådmannen
	

	Til: Fylkesutvalet
	

	
	


Offentleg - redigert versjon av notat til fylkesutvalet 9. mars
Status Florabassenget 

1) Innleiing

I ein e-post dagsett 23. februar frå Frank Willy Djuvik til fylkesordføraren, ber Djuvik om ei drøfting av båtrutetilbodet i Florabassenget i fylkesutvalet 9. mars. I e-posten står følgjande:

«Vedlagd ligg brevet frå Fjord1 om dei forskjellige alternativa når det gjeld båtmateriell i Florabassenget frå 01. mai. Eit alternativ som eg meiner at Fylkeskommunen seriøst bør vurdere alternativ 3 som medfører at Tansøy vert brukt i staden for Dagning. Tansøy vil tilfredsstille alle krav til universell utforming og båtførande kapasitet både på Kystvegekspressen og i Florabassenget frå oppstart.

 

Dette alternativet medfører ein meirkostnad på 3 millionar, og eg ber difor om at saka vert teke opp i Fylkesutvalet, slik at vi eventuelt kan gjere omdisponeringar i tertialrapporten i Fylkestinget i april. Tansøy er lagt ut for sal, og det er difor viktig med eit signal frå Fylkesutvalet relativt raskt. Eg meiner at dette er eit spørsmål som må handsamast politisk.

 

Vi kan også sjå på om vi kan få kommunane Vågsøy, Bremanger og Flora med på eit spleiselag, sidan desse kommunane er svært interessert i at vi har god kvalitet på materiellet på Kystvegekspressen.»

 

Brevet som Djuvik viser til i fyrste avsnitt følgjer som vedlegg til notatet. 

Fylkesrådmannen vil i dette notatet gje status for rutekjøpet, og nytter samstundes høvet til å orientere om universell utforming av båtane og erstatningskravet for salstap som Fjord1 har fremja. 

2) Båtrutene i Flora, Bremanger og Vågsøy

Det fylkeskommunale rutetilbodet vart handsama i fylkestinget i sak 11/10. Det vart vedteke at fylkeskommunen skal tilby likt rutetilbod med båt uavhengig av bustadkommune, der det fylkeskommunale minstetilbodet med båt vert definert ut frå samla tal fastbuande langs kvar båtrute. Ved anbodsutlysing av båtruter skulle det fylkeskommunale rutetilbodet lysast ut med kommunal tilleggsproduksjon som opsjon.

Fylkesutvalet har ved to høve drøfta anbodet knytt til Flora, Bremanger og Vågsøy.  I FU-sak 110/11 vart det gjort følgjande vedtak: 

«Fylkesutvalet ber fylkesrådmannen finne løysingar som tilfredstiller bilførande kapasitet til Svanøy i ein overgangsperiode.»

Etter ynskje frå fylkesutvalet har fylkesvaraordføraren og fylkesrådmannen gjennomført møte med den politiske og administrative leiinga i Flora, Bremanger og Vågsøy kommune. 

Sogn og Fjordane fylkeskommune har den 14. desember 2011 teikna kontrakt med Fjord1 Fylkesbaatane om drift av båtruter i Flora, Bremanger og Vågsøy frå 1. mai 2012 til 30. april 2020 (med opsjon på to år fram til 2022). 
I kontrakten er det også teke med at rutetilbodet skal omfatte både eit fylkeskommunalt minstetilbod og eit kommunalt tilleggstilbod, jf. vedtaket i FT-sak 11/10. Både Flora kommune og Vågsøy kommune har stadfesta overfor fylkeskommunen at dei vil nytte sine kommunale opsjonar. 

I etterkant har fylkeskommunen og Fjord1 diskutert praktiske spørsmål knytt til oppstart av båtrutene 1. mai 2012, og ei løysing med utvida bilførande kapasitet i perioden 1. mai 2012 til 1. mai 2013, jf. vedtaket i FU-sak 110/11.  

I samsvar med vedtaket, har fylkeskommunen og Fjord1 inngått kontrakt 2. mars 2012 om ein ekstra kombikatamaran fram til 1. mai 2013 for ei tilleggsgodtgjersle på 1,5 mill. kr. Tilleggskjøpet er vurdert opp mot anskaffingsregelverket, og fylkesrådmannen har kome til at tilleggskjøpet ligg innanfor det som kan aksepterast av endringar.

Kontraktane for eit rutetilbod i Flora, Bremanger og Vågsøy er signerte, og fylkesrådmannen er nøgd med resultatet. 

Under drøftingane, i brev frå 2. februar 2012, la Fjord1 fram ei endå meir utvida løysing. Fjord1 bad om tre mill. kr ekstra i året for at kombikatamaranen Tansøy skal utføre rutene på Kystvegekspressen og ti turar i Florabassenget per veke. Samla kostnadsauke i kontraktperioden vil såleis bli mellom 24 og 30 mill. kr. 

Fylkesrådmannen har av fleire grunnar avvist dette forslaget.

Fylkesrådmannen meiner dette kan vere ei vesentleg endring av kontrakten. Ei vesentleg endring vil, i følgje anskaffingsregelverket, verte rekna som om vi har inngått ein ny kontrakt utan å ha gjennomført konkurranse på førehand, dvs. ei ulovleg direkte anskaffing. Dette inneber risiko for erstatningssak og risiko for eit gebyr frå KOFA på om lag 10 prosent av kontraktsummen, noko som i verste fall kan utgjere 40 – 50 mill. kr. 

Fylkesrådmannen meiner det heller ikkje er behov for dette tilleggskjøpet. 

Ut frå dei kontraktane som er inngått per i dag, vil tilbodet frå 1. mai 2012 vere slik:
I Florabassenget vil 64 av 84 turar verte utført av kombikatamaran, jf. konkurransegrunnlaget og tilleggskjøp. 10 av 84 turar vert utført av same båt som går Kystvegekspressen. Kystvegekspressen vil truleg verte utført av eittskrogsbåten Dagning (jf. brev dagsett 2. februar). Dei resterande 10 turane vert utført av ambulansebåten Seaservice.
Tilbodet frå 1. mai 2014 vil vere slik:

I Florabassenget vil 74 av 84 turar verte utført av kombikatamaran som i dag. 10 av desse turane vert utført av katamaranen på Kystvegekspressen. Kystvegekspressen vil truleg verte utført av kombikatamaranen Sylvarnes (jf. brev dagsett 2. februar) eller Vetlefjord (jf. båtdisponeringsplanen til konkurransegrunnlaget). Dei resterande 10 turane vert utført av ambulansebåten Seaservice.

Fylkesrådmannen har bedt om endeleg båtdisponering for alle rutene som Fjord1 skal drive i Sogn og Fjordane. Ut frå fartøyskjemaet som Fjord1 har levert inn i dei ulike konkurransane, har vi følgjande oversikt:

	FARTØYSKJEMA 

	

	 
	 
	 
	 

	Operatør
	Fjord1 Fylkesbaatane
	 

	 
	 
	 
	 

	 
	Hovedfartøy
	Reservefartøy 
	Reservefartøy 

	Gulen - Ytre Solund
	Nybygg
	M/S Solundøy eller tilsvarende
	 

	Hardbakke - Nåra - Mjømna
	M/S Solundøy
	M/S Tornerose eller tilsvarende
	 

	Hardbakke - Kolgrov - Utvær
	M/S Solundøy
	M/S Tornerose eller tilsv.
	 

	Gåsvær - Midtre Solund - Hardbakke
	M/S Stjernsund
	M/S Solundøy eller tilsvarende
	 

	Nord Solund
	M/S Pandora
	M/S Fjordcruise
	 

	Sandøy - Bulandet
	M/S Øystjerna
	M/S Setara
	 

	Alden - Værlandet
	M/S Setara
	M/S Fjordcruise
	 

	Kaupanger - Frønningen
	M/F Fjærlandsfjord eller tilsvarende
	Førdefjord/Dalsfjord eller tilsvarende
	 

	Flåm - Balestrand
	M/S Tollesund
	M/S Solundøy eller tilsvarende
	 

	Vik - Ortnevik
	Nybygg
	Sylvarnes/Vetlefjord eller tilsv
	 

	Ortnevik - Måren - Nordeide
	Nybygg
	Sylvarnes/Vetlefjord eller tilsv
	 

	Kystvegekspressen/Florabassenget
	Vetlefjord
	Dagning/Sylvarnes
	 

	Måløy - Silda/ Måløy - Hennøystranda
	Øyglimt
	Dagning 
	Vetlefjord

	Ambulanse/liten del av Florabassenget
	Sea service
	Dagning
	M/S Solundøy 

	
	Hovedfartøy
	Hovedfartøy
	Reservefartøy 

	Florabassenget
	Fjordglytt
	Vetlefjord
	Sylvarnes


Som det går fram av oversikta er det mange båtar som går igjen på ulike samband. Til dømes er Vetlefjord sett opp til å trafikkere både Kystvegekspressen og ruter i Florabassenget, men er i tillegg reservefartøy på inntil to andre samband. 

Ved kontraktsigneringa i desember aksepterte fylkeskommunen at fartøyoversikta ikkje var heilt klar. Når det no nærmar seg oppstart, har fylkesrådmannen fleire gonger bedt om ein meir oppdatert og korrekt båtdisponeringsplan. Fjord1 Fylkesbaatane har meldt tilbake at dei meiner vi har fått dei opplysningane vi treng. Det er fylkesrådmannen usamd i. 

Fylkesrådmannen kan ikkje tilrå at fylkeskommunen skal akseptere forslaget frå Fjord1 om å betale tilleggsgodtgjersle for å få inn Tansøy i rutetilbodet i staden for Vetlefjord/Sylvarnes slik Fjord1 har opplyst om. Fjord1 har høve til å nytte Tansøy på Kystvegekspressen i dag sidan båten tilfredsstiller krava i konkurransegrunnlaget, men det må skje utan tilleggsgodtgjersle frå fylkeskommunen. 

3) Universell utforming

I konkurransegrunnlaget er det stilt krav om universell utforming i punkt 6.6.1:

«For universell utforming av fartøya gjeld mellom anna § 33 i forskrift nr. 6 frå 1998 (bygging, utrustning og drift av hurtiggåande fartøy som anvendes som passasjerskip eller lasteskip) om trygge og praktiske ordningar for å gå om bord og å stige i land, slik at alle kan nytte fartøya. 

Vi nemner spesielt at fartøyet på Kystvegekspressen/Florabassenget må vere utrusta slik at alle kan nytte ferjebruene i Florabassenget til av- og påstiging.»   

I eit brev frå Samferdsledepartementet dagsett 2. november 2011 opplyste departementet om at dei hadde mottatt melding om at anbodet inneheldt manglar knytt til universell utforming. Samferdsledepartementet presiserte at dei er særleg opptekne av at krava til universell utforming er følgt gjennom anbodsprosessen. 

Fylkeskommunen svarte i eit brev dagsett 25. november. Vi opplyste om kva krav som er stilt i konkurransegrunnlaget, og at dei innkomne tilboda stadfester at reiarlaga vil oppfylle alle krava i konkurransegrunnlaget. Samferdsledepartementet har ikkje teke kontakt igjen etter det, og vi tolkar det som at fylkeskommunen har utforma konkurransegrunnlaget og kravspesifikasjonen i samsvar med lova. 

I eit møte 15. desember 2011 mellom representantar frå fylkeskommunen og Fjord1 vart universell utforming igjen diskutert. Fjord1 stadfesta på nytt at båtane ville tilfredsstille krava i lova, jf. eit utdrag frå møtereferatet: «Universell utforming vert i henhold til gjeldande lovverk på sjø. Fjord1 Fylkesbaatane stadfestar at alle får vere med.»

Vi har fått informasjon om at Norges Handikapforbund Nord Vest nyleg har klaga fylkeskommunen inn for Likestillings- og diskrimineringsombodet. Sakshandsamaren i ombodet opplyser at det er vanskeleg å seie noko om sakshandsamingstida, men at dei vil ta saka opp så fort som mogleg. 

Fylkesrådmannen er trygg på at båttilbodet vil vere innanfor regelverket. Viss tilbodet ikkje samsvarar med krava i konkurransen, vil dette vere eit misleghald av kontrakten frå Fjord1. 

4) Sak om erstatning for salstap 

Flora kommune har kontrakt med Fjord1 og Florø Skyssbåt om drift av rutene i Florabassenget. 

I samband med at alle båtrutene i fylket skulle ut på anbod, vart det drøfta om fylkeskommunen skulle overta Flora kommune sine avtalar med Fjord1 og Florø Skyssbåt. Kontraktane kunne ikkje forlengjast, då dette ville vere i strid med reglane for offentlege anskaffingar. Ei reforhandling av avtalane ville mest sannsynleg bli sett på som ei ulovleg direkte anskaffing. Fylkeskommunen og Flora kommune vart samde om at avtalane med Fjord1 og Florø Skyssbåt ikkje vart forlenga, og rutene som hadde vore omfatta av avtalane vart inkludert i konkurransegrunnlaget for Flora, Bremanger og Vågsøy.  

Avtalen mellom Flora kommune og Fjord1 inneheld ein klausul om eit mogleg erstatningsansvar. Klausulen seier at om avtalen ikkje vert forlenga, skal partane tinge om kompensasjon til Fjord1 for eventuelt salstap på båtane Fjordglytt og Tansøy. 

Flora kommune og Sogn og Fjordane fylkeskommune har inngått ein avtale om korleis vi skal fordele arbeidet og ansvaret mellom oss. Dette inneber til dømes at Flora kommune har kontakten med Fjord1, medan partane skal fordele eit eventuelt erstatningsansvar mellom seg i same høve som kostnadsfordelinga i avtalen.   

Fjord1 har fremja eit erstatningskrav overfor Flora kommune. Kommunen fekk opphavleg eit krav om erstatning på til saman 7,4 mill. kr. Kravet inkluderer tap av inntekt frå 1. mai til 1. juli (den førre kontrakten gjaldt fram til 1. juli 2012, men vert avslutta frå 1. mai), salstaperstatning for Tansøy og Fjordglytt og erstatning for kostnader knytt til sal av båtane.

Fylkeskommunen har assistert Flora kommune med utarbeiding av eit svar til Fjord1. 
I svaret avviser kommunen krav om erstatning for tapt inntekt og salstap for Fjordglytt på bakgrunn av at Fjord1 framleis skal drive rutene med Fjordglytt, og at dei såleis ikkje lir eit tap. Når det gjeld erstatning for kostnader knytt til sal av båtane, meiner vi at dette ikkje er omfatta av avtaleteksten. 

Fjord1 opprettheld i brev dagsett 27. februar kravet om salstaperstatning for Tansøy og Fjordglytt, og har no auka storleiken på krava. Fjord1 meiner å ha krav på mellom 9,3 mill. kr og 15,9 mill. kr for båtane, i tillegg opprettheld dei kravet om kostnader knytt til sal av båtane.

Flora kommune har, i eit brev til fylkeskommunen dagsett 28. februar, opna for å sjå erstatning for salstap og eit tilleggskjøp i Florabassenget i samanheng. Det er fylkesrådmannen usamd i. 

Sakene om eventuelt salstap for Tansøy og eventuelle tilleggskjøp i Florabassenget vert regulerte av ulike kontraktar og ulikt regelverk, og må vurderast uavhengig av kvarandre. For spørsmålet om tilleggskjøp viser fylkesrådmannen til vurderinga under punkt 2 i dette notatet.

Vedlegg:

Brev frå Fjord1 Fylkesbaatane dagsett 2. februar 2012. 

